
GE KE BE KE NAGANA

KA DITSELA TŠA KA

 Ke le leboga kudu, baena ba ka, gomme ka kgonthe go bose
go ba fa. Ke a le leboga. [Phuthego e opa magoswi—Mor.] Ke

a le leboga ka botho kudu. Ke leboga seo, go no ntira ke ikwele
gabotse ge o ikwela go amogelwa. Ga go selo se sebose kudu go
feta go—go tla ka lefelong moo o ikwelago o amogetšwe gomme
feela ka gae. Gomme ke be ke nagana, feela ge ke be ke eme fale
ka botho bja—bja batho, botho bja Modimo le batho.
2 Feela dinakwana di se kae tša go feta ke kwele molaetša wola
o eya pele gommeMoyawoMokgethwa o bolela morago seo, gore
re theetšeMolaetša. Gomme ka gona ke…ka gona go kwa baena
ba ba emelela gomme ba bolela dilo tšeo, go no ntira gore ke
ikwele gabotse.
3 Ka gona lehono ke diregile go topa tše dingwe tša
dikwalakwatšo. Bjalo ka ge Ngwanešu Joseph a le boditše
bošegong bja go feta, ke no ba mohuta wa go kitima ka go nako
ye. Ke beetšwe mošwamawatle ka go yona nako ye, eupša o
gannwe ka baka la nyakišišo ya motšhelo yeo ke itemogelago
yona ka nako ye ka kerekeng ya ka. Gomme setheo sa kereke, ka
fao re swanetšego go ba le dinomoro tšammušo, le go ya pele, tšeo
re bego re sa di tsebe, ka gobane taberenakele ke taberenakele ya
kerekeleinamohlakanelwa. Re be re sa tsebe gore o swanetše go
feta ka gare ga tlhakahlakano yeo yohle, re naganne gore o be o
no ba kereke gomme o bile le matikone, le badiša, le go ya pele,
eupša mmušo o a fetoga, ba fetogile ka ’49, ke nagana e be e le.
Gabotse, ke be ke le ntle tšhemong ke rera nako yeo, ke be ke sa
tsebe diphetogo tša bona le se Khonkrese e se dirilego.
4 Bjalo ka ge ke boletše bošegong bja go feta, re bolela ka
Diseputniki le dingwedi, eupša ebile re ka se kgone go hlokomela
se re nago naso tlase mo, ga re sa bolela ka go ya felotsoko gape,
goba nka se kgone, go le bjalo. Go tšwa go tebelelo ya dilo, ga re
diremošomowomobotse kudu go yona, eupša, bjalo ka setšhaba,
goba batho.
5 Eupša ka gona, selo se sengwe se segolo se a tla, bjalo ka
ge ke etše seo hloko go kwalakwatšo, ke rile go Joseph feela
dinakwana di se kae tša go feta, “Ngwanešu Joseph, ke dirile
phošo ya go šiiša bošegong bja go feta.” Ga ke rate go ba le
kopano ntle le go ba le tirelo ya phodišo bonnyane nako ye
nngwe lebakeng la khonferense, gomme ke…re e beile bakeng
sa Labohlano bošego. Gomme ka gona ke topile kwalakwatšo,
gommeNgwanešuGrant, ngwanešu lemogwerawa kawamogau

le yo bohlokwa, e be e le go ba le tirelo bošegong bjoo bakeng
sa go nyaka Moya wo Mokgethwa, gomme nna, ke—ke be ke sa
nyake go e tšea go tšwa go seo. Gomme Joseph o boletše gore
Ngwanešu Grant o šišintše seo, le go sepelela thwi ka gare ka
bobose go e fa bakeng sa bošego go rapelela balwetši.

6 Ga ke tsebe ge eba Ngwanešu Grant ebile o fa, ga
se ke mmone le bjale, eupša Morena Modimo a šegofatše
ngwanaborena bakeng sa soulo ya gagwe ya mogale le ka tsela
ye a filego ka mogau nako yeo.

7 Ke mmoditše re ka kgona go e fetola le go ba le yona ka
Labone bošego go no swana le Labohlano, le go e lesa e ye pele
thwi gobane ke nagana go bohlokwa kudu gore soulo e phološwe,
go feta phodišo yohle yeo e tla dirwago. Yeo ke nnete. Soulo ke—
ke selo se segolo, gobane o ka kgona go fodišwa malwetši a gago,
yeo ke therešo, gomme ditlaišego tša gago tša fodišwa, ke tseba
seo, eupša ge soulo yela e fodišitšwe, ke ya Gosafelego, eupša
ge phodišo ye ya mmele, o ka no babja gape, eupša soulo ke
kgwekgwe ya selo.

8 Ka gore a o kile wa leka go bea ibolušene go se Bophelo
bjo Bosafelego bo lego sona? O—o ka kgona go fa eng bakeng sa
Bjona? Ge ke be nka kgona go bušetšwamorago gomošemanewa
bogolo bja lesomesenyane, mengwaga yemasomepedi, gomme ka
ba le lefase lohle, gomme ka phela mengwaga ye makgolotlhano
ntle le bolwetši goba botšofadi, ke…goba go phela wo mongwe,
goba mengwaga ye lesome gape, gomme ka ba le mehuta yohle
ya mathata, gomme ka kgopela bakeng sa dijo tša ka, gomme
ka hlomarwa, le go dirwa mohwelatumelo mo bofelong eupša
ka ba le Bophelo bjo Bosafelego, ke tla be ke tla tšea bjoo. Ge
mengwaga ye makgolotlhano e fedile, go be go tla be go fedile,
eupša go ka se tsoge gwa fela ka Bophelo bjo Bosafelego, ke tla
phela ka Bogoneng bja Kriste go ya go ile. Re no se tsebe se se
phuthetšwego ka go lehumo lela leo Modimo a re filego.

9 Ngwanešu Rasmussen, ka nnete ke mo go bose go go bona
gape bošegong bjo. Kopanelo ye ntši re bilego le yona mmogo, le
badiredi ba go fapana. Gomme ke nagana re swanetše go ba le
difihlolo gabotse ka pela, gomme—gomme re tla, re ka no hwetša
go šikinyana diatla seng sa rena, le—le go ba le nako ye nngwe
ya kopanelo le sehlopha sohle se sekaone se sa banna bao ba
phegelelago kgafetšakgafetša le go kgopela ngwaga wo mongwe
le wo mongwe go tla go kopanelo ya bona, go ntira ke ikwele
gabotse ka kgonthe.

10 Mogatšaka le yena o be a nyaka go le leboga bohle bakeng
sa kamogelo ya lena. Gomme bošegong bja go feta, ga se a
tsena bošegong bja go feta. Re na le mošemane yo monnyane,
Joseph. Ke ba bakae ba sa elelwago ke bolela gore Joseph o tla
tla mengwaga pele a fihla mo? Mengwaga ye tshela, Morena o

mpontšhitše go tla ga gagwe. Gomme ke mošemane gohle, mme
ke mosadi yo monnyane.
11 Yo mongwe, ke be ke bolela mo nako ye nngwe ya go
feta, gomme, ka kopanong ya Spanish, gomme ke rile, “Ye ke
kgobokano ya boditšhabatšhaba,” ke rile, “Ke nna Moirish,
mogatšaka ke Mojeremane, lesea la ka ke Moindia, gomme ke
bolela le Mospanish.”

Ka morago ga fao, mosetsana yo monnyane wa Mospanish o
rile, “Ngwanešu Branham, a ga o nagane gore lesea la gago ke le
le sehla gannyane go ba Moindia?”

Ke rile, “FeelaMoindia ka tiro,” ka kgonthemošemane gohle.
12 Go thari gannyane, gomme kafao re ka se tšee nako ye ntši
kudu. Gomme a nke Morena a re šegofatše bjale ge re inamiša
dihlogo tša rena go bolela le Yena.
13 Tate wa Mogau kudukudu, re no se kgone go hwetša mantšu
e ka ba afe go hlagiša maikutlo a rena ka pelong ya rena. Bjalo
ka ge go boletšwe ke yo motee nako ye nngwe ya go feta ka
kopanong, gore o be a kgona go bolela ka maleme a šupago a
go fapana, gomme o be a kgona go le bolela ka thelelo, eupša ge
a fihlile kgauswi le Wena bošegong bjo bongwe, ga se a kgone go
hwetša mantšu e ka ba afe go hlagiša ka fao a ikwetšego, kafao O
mo file leleme le leswa go hlagiša maikutlo a gagwe goWena. Yeo
ke tsela ye re ikwelago, Morena, ga go mantšu ao re ka kgonago
go a bopa ka monaganong wa rena go bolela ka fao re Go ratago,
le go Go leboga bakeng sa se O bilego go rena. Gomme re ka se
kgone go ba tlhomphokgolo go lekanela, ebile re ka se kgone go
nagana dikgopolo tša go teba go lekanela go tla go Wena go Go
kgopela go tšwelapele go ba le rena. Oo, re a Go hloka, Morena.
Bjalo ka ge mongwadi wa dikoša a rile:

Ke a Go hloka, oo, ke a Go hloka,
Iri ye nngwe le ye nngwe ke a Go hloka.

14 Yeo ke tsela ye re ikwelago, Morena, kafao batamela kgauswi
le rena bjale ge re dutše ka morago ga letšatši le legolo la—la go
bolela le diponagalo tša ditšhegofatšo tša Gago. Gomme re tlile
bošegong bjo go theetša gape bakeng sa Lentšu. Re tla rapela
gore O tla tšea mantšu a mohlanka wa Gago le go a bolela go
dipelo tša batho ba Gago. Gomme ge re tloga bošegong bjo, a
nke dipelo tša rena di no tlatšwa kudu ka lerato la Gago go fihla
re tla tloga mo ka maikemišetšo go direla Wena go feta mehleng
ka bophelong.
15 Gomme ge go ka ba modiiledi, yo a tlilego magareng ga rena
bošegong bjo, yoo boa sa Go tsebego ka go kolobetšo ya Moya wa
Gago, goba ebile a sa Go tsebe ka boipolelo bja tumelo, a nke ye
e be iri ye ba tla bolelago ee e tee yela ya Gosafelego go Modimo
le go neela bobona bjohle. Gomme ge seo se dirilwe gomme ba
sešo ba amogela Moya wo Mokgethwa ge e sa le ba dumetše, a

nke bjo e be bošego bjo ba tla amogelago Mpho ya Modimo ka
bophelong bja bona.
16 Ge go ka ba balwetši magareng ga rena, Morena, a nke ba ye
ka ntle ga fa bošegong bjo ba hlalala le go lebogaModimo bakeng
sa tumelokhwetšwa ye mpsha le go phelega. Re itshepetše Wena,
Morena, ka goreO tshepišitše goreO tla re tlatša ka dilo tše botse.
“Ba lehlogonolo ke bao ba swerwego ke tlala le go nyorelwa toko,
gobane ba tla horišwa.” Bjale bolela le dipelo tša rena bjalo ka
ge re ne tlhoko. Re a e kgopela, Leineng la Jesu. Amene.
17 Ke kgethile bakeng sa bošegong bjo thuto: Ge Ke Be Ke
Nagana Ka Ditsela Tša Ka. Ke tla rata go bala a mangwe a
Lengwalo, goba, temana ya Lengwalo e hwetšwago: Pesaleme
119 Pesaleme, gomme temana ya 59:

Ke naganne ka ditsela tša ka, gomme ka retollela
maoto a ka go mabopaki a gago.

18 Dafida o be a le bothateng mo go ngwaleng Pesaleme ye. Re
a botšwa gore e be e le nakong yeo Saulo a bego a tšhošetša go
mmolaya, gomme ntlo ya gagwe e be e hlapeditšwe, banna ba
Saulo ba be ba bataletše, ba šeditše go bona Dafida a tšwela ntle,
nako yeo ba be ba tla mmolaya.
19 Gommeke kgona go no eleletša bošegong bjo, ke bonaDafida
a sepelela morago le pele, godimo le fase lebatong a fogohla
diatla tša gagwe. Ke ka mehla ge monna a tsena bothateng ke
nako yeo a tla retologelago go Modimo. Go befile kudu gore
go swanetše go tšea dilo tšeo go tliša motho go lemoga gore ke
modiradibe, goba o kgole le Bogona bjaModimo le ditšhegofatšo,
eupša Modimo o e dira ka tsela yeo.
20 Gommeke kgona gommona ge a nagana, gommeka pelapela,
botho bja Modimo bo phatlogela pele, gomme o thoma go opela:

Ge ke be ke nagana ka ditselatša ka, ke retolletše
maoto a ka go mabopaki a gago.

21 Dikgwedi di se kae tša go feta ka toropongkgolo ya rena ye
nnyane ya Jeffersonville, Indiana, ke biditšwe ke mme go ya tlase
le go bolela le moahlodi wa—wa kgorotsheko, yo e lego mogwera
wa ka wa sebele, le go phophothela morwa wa gagwe, ka gore
o be a eya tshokollong bakeng sa go utswa koloi. Gomme ke
leleditše moahlodi, gomme ke rile, “A nka bolela le wena mo
mosong, sephiring, feela gannyane pele ga tsheko.”

Gomme o rile, “Nnete.”
22 Gomme ke ile ofising ya gagwe gomme ka kokota mojakong,
gomme ba butše mojako, o kgopetše monna go tšwela ntle,
gomme omphile go šišinya seatla go gobotse, go gogolo, gomme o
rile, “Ke eng e lego monaganong wa gago mosong wo, Ngwanešu
Branham?”
23 Gomme ke rile, “Moahlodi, ke tla—ke tla rata go go botšiša
se sengwe, go tsebeng gore o ya go ema letšatši le lengwe pele ga

Moahlodi wa toka wenamong, gomme ke a tseba gore o swanetše
go botega ka diphethong tša gago, bokaonekaone bja tsebo ya
gago, eupša mošemane yo o yago go mo sekiša mo metsotsong e
semekae, mme o nteleditše bošegong bja go feta gomme o boletše
gore morwa wa gagwe o sehumotše magetleng a gagwe, gomme o
rile, ‘Mme, ge Modimo a ka no nntšha, ke tla Mo direla matšatši
ohle a bophelo bja ka.’”
24 Moahlodi o ntebeletše, gomme o rile, “Billy, o a tseba ke eng?
Ga se ka ke ka romelamonna go lefelo la tshokollo le bjale, eupša
yo a bego a nyaka go ba moreri pele a tloga.”
25 Le a bona, ke ge re le bothateng, gona re thoma go nagana ka
Modimo. Go befile kudu gore re swanetše go ba le yona ka tsela
yeo, eupša go ka tsela yeo.
26 Ge Israele e tsene bothateng ge ba tlogetše Modimo, gomme
ba ile ka morago ga medingwana, le go dira dilo tšeo ba bego
ba se ba swanela go di dira, morago ba retologetše go Modimo
gomme ba goelela, ba dirile dinku le—le diphoofolo sehlabelo,
gomme—gomme ba goeleditše mosegare le bošego bakeng sa
kgaogelo. Gomme ka gona selo sa go tlaba se se bego se na le
Israele, go bjalo ka kereke lehono, Modimo o tla tla go tlhakodišo
ya bona, gomme ka gona morago ga ge go fedile, ba lebala tšohle
ka yona.
27 Ge Modimo a be a ne kgaogelo kudu go lebalela motho dibe
tša gagwe, le go mo fa Bophelo bjo Bosafelego, o swanetše go ba
tlhomphokgolo kudu pele ga Modimo matšatši ohle a bophelo
bja gagwe gore a ka se tsoge a retolla maoto a gagwe go tloga go
mabopaki a Modimo, ka mehla o swanetše go sepela thwi pele ga
Modimo. Eupša go no ba ka tsela yeo, ba e dira ka tsela yeo.
28 Go a re swanela bohle, ge re se bothateng, go nyaka Modimo.
Ga se gwa loka go leta go fihla re tsena bothateng gommemorago
ra nyakaModimo, go kaonekaone goMo hwetša bjale, ka gore go
ngwadilwe gore Yena ke Thušo ye e lego gona ka nako ya bothata.
29 Ke kgona go elelwa kanegelo, gommemogatšakamorago fale
o e elelwa kudu go feta ke dira, ke a nagana: Ka hanimune ya
rena, ke ile ka swanela go dira nako ye nnyane ya go menagana
gabedi. Ge re be re sa le hanimuneng ya rena, re be re se ne eupša
feela tšhelete ye nnyane, kafao ke—ke mo tšeetše godimo ka New
York go bona Niagara Falls, gomme ge re be re sa le godimo kua
ke ile go tsoma.
30 Gomme ke mo tlogetše ka lekubaneng le lennyane mosong
wo mongwe, gomme ke naganne ke be ke le Moindia yo mobotse
kudu go tsoge ka lahlega nnamong ka dithokgweng, gomme ke
hlahlathile, ke mmotša ke be ke tla ba morago ka nako ye e
itšego, gomme yena mosetsana wa toropokgolo, ga se nke a ke
a ba ka dithabeng bophelong bja gagwe. Gomme ka re, “O pake
matapola tsoko godimo ga mollo, gomme re tla ba le matapola a
go pak-…matapola a a bešitšwego, le letswai, pherefere, gomme

o le noke, le phatana ye nnyane ya potoro.” Ke rile, “Re tla no ba
le mogobo wa kgonthe. Ke tla ba morago ka iri ya bobedi.”
31 Gomme ke beile seatla sa ka godimo ga hlogo ya Billy, e bego
e no ba segotlane se sennyane ka nako yeo sa bogolo bja e ka ba
mengwaga ye mehlano, gomme ka tloga go theoga go kgabola
dithokgwa. Ke hlahlathile go bapa go kgabola sethokgwa se
segolo sa tšitširipa, ke be ke latela mohlala wa bera. Ka morago
ga lebakana ke lemogile se sengwe go kgabaganya legaga, gomme
ke ile go kgabaganya legaga le lengwe, gomme morago legaga le
lengwe, gomme ke ile tlase botlaseng, bjo bo bitšwago Giants, e
ka Adirondacks. Gomme ke thuntše tshepe, ye kgolo, tshepe ye
tona, gomme ke rile, “Yeo e kaonana go feta bera. Bjale ke tla
ya morago gae.” Gomme ge ke etše hloko, maru a ledimo a be a
lekeletše fase, gomme ke rile, “Bjale, ke tlile thwi tlase ka tsela
ye.”
32 Bjale, mang kapa mang o a tseba yo a kilego a ba ka
dithokgweng, ke nako ya go dula fase ge maru a ledimo a etla,
gobane ke kgudi, ga o tsebe mo o yago.
33 Eupša ge ke fihlile godimodimo, ke nagana ke be ke eya
gabotse, ke ikhweditše nnamong ke sepelela kgole kudu ke leka
go hwetša lefelo go tšwela ntle, ka tla morago moo ke thuntšego
tshepe, ke dirile seo makga a mararo ka tatelano. Bjale, Maindia
ba bitša seo “mosepelo wa lehu.” O sepela ka ntikodiko, o nagana
o ya ka tsela e tee eupša o tla morago go lefelo la go swana.
34 Ledimo le be le šetše le le godimo, lehlwa le be le ewa, gomme
ke naganne, “Nka dira eng bjale? Ke na le mogatša le lesea ka
dikgweng tše, ba sego ba ke ba ba ka dithokgweng ka bophelong
bja bona, gomme ba tla—ba tla hwa bošegong bjo.”
35 Ka setlwaedi, nkabe ke hweditše lewa, gomme ke ile ka go
lona, le go leta go fihla ledimo le fedile, letšatši goba a mabedi,
go tšwela ntle, gomme ka hwetša maemo a ka, gomme ka ya pele.
Eupša ba be ba sa tsebe mokgwa wa go itlhokomela bonabeng.
36 Gomme ke rile, “Bjale, ema motsotso, o no ba o hlanya.”
Gomme ge o dira seo, o hwetša letadi gomme ka gona o lahlegile,
gona o ka se tsoge wa hwetša tsela ya gago go tšwa, o ikwetša
lehung, go le gontši.
37 Gabotse, ke tsebile ke be ke sepela ka ntikodiko, eupša e be
e le ntikodiko efe? Phefo e be e etla ka sefahlegong sa ka ge ke
ile go thunya tshepe, gomme morago tseleng go boweng phefo e
be e le ka sefahlegong sa ka gape, kafao ke be ke sa kgone go
bolela ditšhupaboyo tša kakaretšo ka gobane e be e no sotha ka
ditlhoreng tša mehlare.
38 Gomme ke rile, “Gabotse, ke ya ka tsela e tee ya go otlologa
gape.” Gomme ke rile, “Nka se retologe, ke tla ya go otlologa,
gomme ke a tseba gore ke a rereša. Ke nna rasekgwa yo mobotse
kudu go ka tsoge ka lahlega ka dikgweng.” Gomme ke thomile
go ya pele, mohuta wa go ikgoromeletša pele, seo ke ka bohlale,

“Nka se kgone go lahlega, gobane ke motsomi yo mokaone
kudu.”Gommeke thomile go ya pele, gommeka thoma go lemoga
gore ke be ke lahlegile.
39 Yeo ke tsela ye re bago dinako tše dingwe ge re nagana re
tšoena kereke gomme re lokile, eupša go na le se sengwe se re
botšago re lahlegile. Leta go fihla lehu le go ratha, gomme ka
gona bona se o se naganago, bokaone o be le nnete bjale.
40 Gomme ge ke thoma go ya pele, ka tlhokofalo ka pelong ya
ka, ke kgonne go kwa Segalontšu se bolela le nna, se re, “Morena
ke Thušo ye e lego gona ka nako ya bothata.”
41 Gomme ka gopola, “Bjale ke thoma go hlanya.” Ka gona ka
lemoga gore ke be ke lahlegile ka go felela. Gomme ke khunamile
fase gomme, godimo ga kefa ya ka, gomme ka bea raborolo ya
ka lehlakoreng la mohlare, gomme ka re, “Morena Modimo, ke
lahlegile gomme ke a Go hloka.”
42 Gomme ge ke phagamela godimo, ke rile, “Bjale ke tla ya go
otlologa gape.”
43 Gomme ge ke dirile dikgato tše pedi goba tše tharo seatla se
beilwe godimo ga legetla la ka, gomme ke retologile go bona se
e bego e le sona feela mo nakong go bona maru a apoga morago
le go bona tora godimo ga ntlhora ya Thaba ya Hurricane. Ke
be ke eya thwi ka Canada, gomme Morena o mpušeditše morago
toreng. Ke eme ka ditšhupaboyo tša ka tlwa go tora yela, ke llile,
gomme ke goeleditše ditumišo tša Modimo, ka gore ke tsebile O
retolletše maoto a ka go leba tseleng ya maleba gape.
44 Woo e bile motsotso wo mogolo go nna, eupša e sego seripa
sa motsotso e bile letšatši le lengwe ge A retolletše sefahlego sa
ka go leba Khalibari ge ke be ke lahlegile, nka se tsoge ka lebala
nakwana yeo. A re tleng ge re sa le ka monaganong wa rena wa
maleba.
45 Nako ye nngwe ya go feta mošemane yo monnyane, wa
lekhalate o kitimetše ka kopanong ge pitšo ya aletara e be e
dirwa, o tšwa ka ntle, gomme a tla godimo, gomme a re, “Ke
nyaka go ba Mokriste bošegong bjo.”

“Gobaneng, ka kgonthe, ka mehla re thakgetše go bona seo.”
46 Gomme o rile, “Lebaka ke nyakago go ba Mokriste, ke bile
motlhetlhi.” Gomme o rile, “Ke be ke le ntle ke tlhetlha go
dikologa gatee, gomme, godimo ka Northwoods,” gomme o rile,
“ke bile ntle le tšhelete.” Gomme o rile, “Ke ikhirišitše nnamong
go kampa ya dikota moo go bego go le mosadi wa go tšofala,
wa lekhalate yo a bego a apea, gomme ke be ke eya go mo
thuša gomme—gomme ka gona go hlatswa dibjana, le go ya pele,
bakeng sa gagwe, go hwetša tšhelete ya go lekanela go ya pele.”
47 O rile, “Re be re robala ka kamoreng ye nnyane ya ka morago
ka seripa se segolo sa seila go aroganya karolo ya gagwe go tloga
go karolo ya ka.” Gomme o rile, “Bošego bjo bongwe ka hlogo

ya ka ka tlase ga seapešo, ke ile ka tsošwa ke digalontšu tšeo di
bego di bolela godimo hleng le lefastere la ka. Gomme ke gogetše
hlogo ya ka ntle go tšwa ka tlase ga seapešo,” gomme o rile, “ke
kwele monna yomotee a re, ‘Jim, a re potlakele morago ntlong ya
dikota ka pela ka mo re ka kgonago, gobane re ka no swielelwa
ka go Bokagosafelego ka go felela mo dinakwaneng di se kae tše
di latelago, ka gore thonato yela e lebantše thwi ka tsela ye.’”
48 O rile, “Gomme ga se ke kgone eupša go makala ge ke
tabogetše lefastereng le go lebelela gomme ka bona leru lela
le letelele, la sebopego sa fanele, gomme feela mothuthupo wo
motee wa kgafetšakgafetša wa modumo le legadima. Gomme ke
bone ge legadima, mehlare e tomoga ka medu, gommemosela wo
mogolo wola, wo motelele, wa sephente o be o etla thwi go leba
ntlong ya rena ya dikota.”
49 O rile, “Ke kwele seila e kukega, gommemotšofe, mokgekolo
o rile, ‘Morwa, etla godimo lehlakoreng la ka, ke na le lantere e
goteditšwe mo.’” Gomme o rile, “Ke ile godimo, gomme o rile, ‘A
o Mokriste?’”

O rile, “Ke rile, ‘Aowa, ga ke Mokriste.’
“O rile, ‘A o kile wa rapela?’
“O rile, ‘Aowa, ga se nke ka rapela.’
“O rile, ‘Gabotse, bokaone o rapele, ka gore bomamogašwa

ba ba rapalatša se sengwe le se sengwe go patlama lebatong.’”
50 O rile, “Moruti, ke kwatamile lehlakoreng la mokgekolo yola
godimo ga lepokisi le lennyane lela moo lantere e dutšego, eupša
ke be ke tšhogile kudu go rapela.” O rile, “Ga se ke kgone go
hwetša go nagana ga ka gabotse.” Gomme o rile, “Nako le nako
ge ke be ke thoma go rapela, mohlare o be o tla tomoga le go
šihlama kgahlanong le ntlo ya dikota, mafastere a be a tla tšwela
ntle.” O rile, “Ke be ke tšhogile kudu go rapela.” O rile, “Bjale,
selo sohle ke kgonnego go se dira e bile go dula le go bogela
mokgethwa yola wa go fola, wa kgale a se sa na le go tshwenyega
nthatana ka selo lefaseng, a bolela kgafetša le Motho yo a bego
a tlwaelane le yena. Gomme ke rile, ‘Morena, ke tšhogile kudu
go rapela, eupša ge O ka no ntumelela ke phele, ke tla rapela ka
morago ga se.”
51 Le a bona, go tšea bothata nako ye nngwe go re dira
re lemoge, go retollela maoto a rena go Modimo, go ipušetša
renabeng godimo go Yena.
52 Ke a dumela e bile Jobo yo a nagannego ka ditsela tša gagwe,
gomme o be a nyaka go ba dira nnete, e sego feela ka ditsela tša
gagwe, eupša ditsela tša bana ba gagwe. Gomme o tlile ka tsela
e nnoši yeo Modimo a kilego a e direla motho: moneelo wa go
tshungwa le ka tlase ga madi. Bontši bja lena le ne nnete gore…
Le badile kanegelo ya Jobo, gomme o rile, “Bana ba ka ba bile
ntle ba na le diphathi, gomme mohlomongwe ba dirile sebe, ke

tla ba direla moneelo.” O be a nyaka go ba le nnete ge a be a
itekanetše le go loka.
53 Le a tseba ke nagana ge bomme le botate bošegong bjo ka
go naga ye botse ye ya rena, ge ba feditše nako ye ntši matolong
a bona ba rapela, ba tliša bana ba bona go Modimo ka thapelo,
sebakeng sa ntle ka go diphathi tše go nwa le go kitima gohle, re
tla ba le bonnyane go seleka ga baswa.
54 Gomme Jobo o tlile ka tsela ya madi, go tšhollwa ga madi.
Ao ke mafelo a nnoši ao Modimo a kilego a kopanela le motho,
ke godimo ga motheo wa madi a a tšholotšwego; ga go tsela ye
nngwe yeo Modimo a tla kopanelago le batho, feela ka madi a
tšholotšwego. Ka go Testamente yaKgale, Israele e ile ya swanela
go tla lefelong le tee la go rapela, leo e be e le ka tlase ga madi a
tšholotšwego.
55 Gomme ka gona ge bothata bo rathile Jobo, o kgonne go
goelela, “Ke a tseba Molopolodi wa ka o a phela, gomme mo
matšatšing a mafelelo O tla ema godimo ga lefase. Le ge diboko
tša letlalo di sentše mmele wo, efela ka nameng ya ka ke tla bona
Modimo.” Gomme o kgonne go goelela, “Le ge A mpolaya, efela
ke tla Mo tshepa.” Gobaneng? O tsebile ke tsela efe go retologela
go yona ge a tsene bothateng.
56 Ba bangwe ba rena re ya ditsela tše dingwe. Ka go lebaka
le la bohlanya le re phelago ka go lona batho ba bantši
kudu ba retologela go boramenagano, go fihla Bakriste ba
eya go ramenagano; gomme ramenagano o swanetše go ya go
ramenagano. A re retolleleng ditsela tša rena go Modimo, Yena
ke Mofodiši wa rena. Ge dipelo tša rena di sa re sole, gona re na
le netefatšo ye: Modimo o araba thapelo.
57 Jobo o kgonne go bolela ka pelo ya therešo, “Ke a tseba
Molopolodi wa ka o a phela.” Gomme o naganne ka ditsela tša
gagwe, gomme o retologetše go Yena.
58 Dafida, ka morago ga ge a dirile phošo gomme a tšere
mogatša wa Uria Mohete, Baatseba wa go ratega, gomme o be a
eya go ba tatago ngwana wa gagwe, gomme o hlotše mogatšagwe
yo bogale go bolawa ntweng, eupša gemoprofeta, Nathane, a etla
ka gare gomme a utolla dibe tša gagwe go yena, morago Dafida
o naganne ka ditsela tša gagwe, gomme a retologela go sokologa
yenamong a apere mokotla le molora. Yeo ke tsela ya go retologa.
Modimo o mo kwele. Modimo ka mehla o tla kwa monna goba
mosadi yo a tla retollelago maoto a bona go mabopaki a Gagwe.
59 Dafida o be a swanela go hwa, gomme o be a boletše lehu la
gagwe mong, eupša Nathane o rile, “Ka nnete, o ka se hwe.” Ka
gore o tsebile Dafida o tsebile Modimo, gomme o tsebile gore o
dirile phošo, o tšhilafaditše mogatša wa ngwanabo.
60 Ke a makala bošegong bjo, gomme nka se bolele se, eupša
mohlomongwe go tla ba le Dafida yo mongwe a dutšego fa
bošegong bjo yoo a nago molato bjalo ka ge Dafida a bile. Ge

o tima seetša sa gago bošego, o bona sefahlego sa ngwaneno,
monna yo o tšhilafaditšego mogatšagwe wa go ratega, goba
go thuba legae la gagwe, a bonala ka lehlakoreng la leboto la
gago, goba mosadi yo mongwe a bona legae la mosadi leo a le
thubilego ka go tšhaba le mogatšagwe. Go swanetše go go tliša
tshokologong ka diaparong tša masaka le boipolelo!
61 Se kereke e se hlokago bošegong bjo ke boipolelo, le go lokiša,
le go tla morago go mabopaki a Morena Modimo, go ne kgaogelo
le tebalelo. Go bonala o ka re e tla hloriša batho, go ya pele, go
tseba gore o sepela iri ka iri ka sefahlegong sa lehu. Gobaneng
re tšwelapele ka boikholanoši, le bojato, le gohlokamodimo, le—
le mahlo a rena go dilo tša lefase? Ke nako ye re boelago morago
go mabopaki a Modimo. “Bjalo ka ge ke naganne ka ditsela tša
ka, ke retolletše maoto a ka go mabopaki a Gago.”
62 E be e le moprofeta Jakobo yo a dirilego phošo, gomme o
akeditše papagwe wa sefofu ka baka la tokelotswalo, letšatši
le lengwe pelo ya gagwe ya thoma go hlologela go ya morago
nagalegaeng. Gomme o swanetše go be a naganne nako yeo yohle
e be e khupeditšwe, eupša ge a thoma go fihla kgauswi le gae,
o kwele gore Esau o be a etla ntle go mo gahlanetša, ka gona o
naganne ka ditsela tša gagwe tša go fora, gomme o rapetše bošego
bjohle ka lehlakoreng le lengwe la noka. Ge a naganne ka fao a
forilego ngwanabo, go mmileditše go thapelo ya bošego bjohle.
Modimo o a tseba seo ke se kereke e se hlokago.
63 Ke elelwa ge kereke e be e fela e bitša bakeng sa dikopano
tša thapelo tša bošego bjohle, gomme ge thero e ile pele, go be
go se leihlo la go oma ka kerekeng, yo mongwe le yo mongwe o
llile le go llela ntle pele ga Modimo. Gomme lehono go bonala o
ka re e hlephile kudu, gore batho ba no ya pele ba phela ka tsela
e ka ba efe ba nyakago, gomme ba sa re ke bona Bakriste. Ke a
makala ge eba ga re batamele Gae, bokaone re nagane ka ditsela
tša rena, le go retollela maoto a rena go mabopaki a Gagwe.
64 E be e le Moshe, moprofeta yo maatla, o fetoletšwe go ba
modiši wa dinku wa kgale, yo a bego a hlahlatha morago ka
morago ga thaba letšatši le lengwe godimo ga tsela ye nnyane
ya kgale ye dinku di e dirilego, mohlomongwe e be e tlwaelegile
kudu go yena, eupša mosong woo go be go no fapana gannyane
go tloga gomeso yemengwe, go bonagetše eke go be go le Sengwe
go mo dikologa.

Le a tseba, Jesu o kile a re, “Ge ba ka homola, maswika a tla
goeletša.” Ke a makala ge eba Barongwa ba be ba sa mo rerele.
65 Kapelapela, a thoma go nagana ka ditsela tša gagwe, ka fao a
dirilego go palelwa ka bophelong, gomme o be a lekile go hwetša
polokego ge batho ba gagwe ba be ba le ditlemong.
66 Modimo, efa gore pelo yamoreri yo mongwe le yomongwe ka
fa e hwetše morwalo wola. Re ka khutša bjang ka Tsione mola
lefase le khupeditšwe ka sebe gomme maloko a kereke a phela

ka sebeng? Re ka kgona bjang go homola ge kereke e kgeilwa
diripana ke dithutotumelo le dikerekemaina, gomme boena bo
arogane, gomme batho ba ba selefase, mola Modimo a nyaka
bokgethwa, goba ga go motho a tla bonago Morena?
67 Moshe a thoma go nagana ka ditsela tša gagwe, ka fao a ilego
a tloga ka go tsena sekolo ga gagwe mong le tlhahlo, gomme o
tsebile go be go le pitšo ya Modimo bophelong bja gagwe, eupša
o be a lekile go e šoma ka tsela ya gagwe mong.
68 Bontši bja rena bareri re tsena bothateng bjoo, pitšo ya
Modimo ka bophelong bja rena, gomme morago ra tloga le go
hwetša sekolo seo se re botšago gore matšatši a mehlolo a fetile,
gomme ga go selo se sebjalo bjalo ka kolobetšo ya Moya wo
Mokgethwa, yeo e bile ya matšatši a a fetilego. Modimo o go
dirile o nagane ka ditsela tša gago! Modimo yola wa go swana
a ngwadilego Lentšu lela o sa phela le go go swara boikarabelo
go Lona. Ke phošo!
69 Modimo ke mohlokamagomo, gomme ge A bolela, Le
swanetše go phethagala, A ka se kgone go fetoga. Re ka se kgone
go fetola Lentšu la Modimo, re swanetše go fetola go nagana ga
rena go ya go go nagana ga Gagwe. A nke monagano wa Kriste
o be ka go lena, gona le tla nagana boka A nagana.
70 Gomme ge a thoma go nagana ka dilo tšeo, ke kgona go
mmona a hlakahlana. Ga go monna yo a ka tlago ka bogoneng
bja tšeo di fetilego tša gagwe, eupša yo a hlakahlakanywago ke
tšona. Ke a rapela gore Moya wo Mokgethwa o tla tliša motho
yo mongwe le yo mongwe ka mo bjale morago go tša gago tše di
fetilego gomme a di lebelele, morago a retologele go mabopaki a
Gagwe.
71 Gomme ge a thoma go nagana, ke kgona go bona mokgalabje
yola ka maledu a go ela a mašweu, eupša o rile, “Ke sentše
bophelo bja ka, ke bogolo bja mengwaga ye masomeseswai,
gomme ge nkabe ke naganne ka yona ge ke be ke le lesogana
gomme nkabe ke dirile selo sa maleba! Eupša bjale ke kgole
kudu.” Gomme megokgo ye megolo ya legakabje e keleketla go
theoga maledu a gagwe a mašweu.
72 Gomme e ka ba ka nako yeo, ge a be a nagana ka ditsela
tša gagwe, go bile lešata la go phatloga ka lehlakoreng la thaba.
Gomme ge a be a sa nagana ka ditsela tša gagwe, o rile, “Ke tla
retologela ka thoko go bona ke eng selo se Modimo a se dirilego.”
Ke a tshepa gore Modimo o tla tliša sethokgwa sela sa go tuka
go bokgole bja go kwa bja motho yo mongwe le yo mongwe fa
bošegong bjo, re ka nagana ka ditsela tša rena.
73 Gomme go fetotše Moshe ge a retollotše maoto a gagwe go
tloga tseleng ya dinku le diphoofolo tša lešoka go ya go tsela ye
Modimo a mo hlahletšego go kgabola Lewatle le Lehubedu le go
ya nageng ya tshepišo. “Go nagana ka ditsela tša Gagwe,” go re
dira gabotse go nagana ka ditsela tša Gagwe.

74 Ka morago ga ge mokoko o llile makga a mararo gomme
Petro o lebeletše godimo ka sefahlegong sa Morena Jesu, o
thoma go nagana ka ditsela tša gagwe, le se a se dirilego go
Morena wa rena. Gomme seprofeto le Lentšu la Morena di tlile
ka ponagalong ya gagwe, ka gore o tsebile Modimo o boletše.
Modimo yola wa go swana yoo a mmoditšego seo, o re boditše re
dire eng. Go dirile eng ge a naganne ka ditsela tšeo a swerego
Jesu, le ka fao a Mo gannego pele ga batho ba maemo, le ka fao
a lekilego go ba yo mongwe wa lefase, le go leka go dira boka ka
moka ga bona? Ge a naganne ka ditsela tša gagwe, go mo gapetše
ka leswiswing go lla gabohloko.
75 Ke dumela gore ke nako ya go lla ga mokoko bjale bakeng sa
kereke ya Modimo yo a phelago go ba e nnoši le Modimo le go
lla ka megokgo ya go galaka, le go re, “Modimo, nkgaogele.” Ga
go pelaelo eupša se go nago le banna le basadi fa bošegong bjo,
bašemane le basetsana bao ba hlokago selo sela sa go swana, rena
bohle re a se hloka, bonoši le Modimo. Re nagane ka ditsela tša
rena ge re eya, re retollele maoto a rena go mabopaki a Gagwe.
76 Ee, e be e le Judase yo a bego a eme kgauswi le moprista yo
mogolo go amogela tšhelete ya gagwe bakeng sa go ekengMorena
Jesu. Ka kgonthe ke tla hloya go tšea lefelo la gagwe. Eupša go
na le banna ka Chicago bošegong bjo ba molato kudu go feta
Judase Iskariote. O be a tšea pipamolomo; banna ba bantši ba
tšere mogolo, le koloi ya Cadillac, le magae a magolo, ba eka
dikokwane tša Modimo. Ba lewa ke hlong ka kolobetšo ya Moya
wo Mokgethwa, ba lewa ke hlong ka mosepelo wa Moya wo
Mokgethwa wa Modimo, ke ba maemo kudu, seo se ba dira go
tšoena kereke, ba dira seo gobane ba boifa tswalo ye mpsha.
77 Ke bolela se ka go lešaba la mahlakanasela, eupša ke nyaka
le nkwešiše bjalo ka ngwanabolena: Ge lesea le tswalwa, ge
e le lebatong, ge e le godimo ga mpete wa mahlaka, goba ge
e le godimo, ka kamoreng ya sepetlele ya go kgabišwa, ke
tlhakahlakano tsela e ka ba efe o e tšeago, eupša e tliša bophelo.
Seo ke se tswalo ye mpsha e lego sona, ke tlhakahlakano, eupša
e tliša Bophelo, e tliša Bophelo bjo Bosafelego. Amene. E tliša
Bophelo, gomme Bophelo, ga ke tshwenyege gore bo leemong
lefe, ke nyaka go ba le Bophelo bjola, moo re phelago go ya
go ile. Banna ba tšoena dikereke go phema yeo, ba rekiša
ditokelotswalo tša bona bjalo ka ge Judase a dirile.
78 Gomme o kwele gore tsikiri ga silifera yela ge e dira tsikiri
ka diatleng gagwe, gomme o goeleditše, “Ke ekile Madi a se nago
molato.” Ga ke nyake selo se eme gare ga ka le Morena boka yola
mo bofelong bja tsela, ke a tshepa go ka se ke, ka wena. “Ke ekile
Madi a go hloka molato.” Gomme o tšere tsela ya go kgaoletša, o
tšere thapo gomme o ile, a itekeletša.
79 Ge o nagana ka bja gago bja go feta, go tla go gapela go
Modimo goba go go gapela kgole le Modimo. O ka no tšea

tsela ya sebe, go kgeloga, go kgoga, wa leka go se maula, o ka
theogela pareng, gomme wa tšea wisiki gomme wa leka go e
menya, ge o itšhilafaditše ka bowena, gomme wa tšhilafatša ba
bangwe, gomme wa aketša, le go utswa, le go radia, goba go gana
Ebangedi ye o lekago go e emela, wa ipetla le go lebega boka
ka moka ga bona, gomme wa itshwara boka batho ba lehono.
Modimo o go nyaka go fapana, O nyaka go fapana. O tla no ba
molato bjalo ka diripana tše masometharo tša silibere.
80 Oka kgona go kgaoletša, nnete, eupša ga se gwa ke gwa ba yo
motee. Lebelela morago ka dinakong tša Beibele, bao ba tlilego
go Yena ge ba naganne ka ditsela tša bona boka Petro, o hweditše
kgaogelo; bao ba kgaoleditšego ba ka Bokagosafelego, ntle ka
mošola felotsoko ntle le Modimo, ntle le kholofelo, ntle le Kriste.
Tšea tsela go ya go Yena, e bulegile. Yeo ke nnete.
81 Lešole la Moroma, ka morago ga ge a hlabile lehlakore la
Gagwe ka lerumo la gagwe gomme a bone meetse le Madi a
pumpunyega, gomme a bone letšatši le sobela mo bogareng bja
mosegare, maswika le dithaba di phatloga, le go kwamodumo, le
go bona legadima ntle le leru, o ititeile godimo ga sefega, gomme
o rile, “Yola ka kgonthe e be e le MorwawaModimo!” O naganne
ka ditsela tša gagwe, o bone se a se dirilego, gomme o ile fase mo
leotong la sefapano, kafao re a botšwa, o naganne ka ditsela tša
gagwe, gomme o retologetše go mabopaki a Modimo.
82 Pilato, ka morago ga go leka go hlapa diatla tša gagwe ka
Jesu, mengwaga ye lesome ya feta, gomme o be a sa leka go tloša
Madi a Kriste diatleng tša gagwe; mohlomongwe mengwaga ye
lesome go tloga bošegong bjo o tla be o leka go hlohloraMolaetša
wo go tloga diatleng tša gago. Eupša o hlapile, le go hlapa, le go
hlapa, gomme go be go se tsela ya go a tloša, ka boikgantšho bjo
bontši kudu go retologela goMonna yo ammolailego.Mafelelong
o iphošeditše lehung godimo ka Switzerland ka mogobeng wa
meetse, mo nonwane e lego, gore ka Labohlano le Lebotse le
lengwe le le lengwe meetse a matala a a biloga.
83 Ke a makala bošegong bjo, ge eba le nagana ka ditsela
tša lena, ke a makala ge eba o be o nagana morago tlase ka
monaganong wa gago se sengwe seo o se dirilego le tsela yeo o
e sepetšego. Ge o dirile, gomme o ahlotšwe, o se kgaoletše wa ya
go tšoena kereke, goba wa ya wa dira se, goba go inwela go iša
lehung, goba se sengwe. Gabotse, a nke ke go botše se sengwe:

Go na le Mothopo o tladitšwe ka Madi,
A ntšhitšwe go tšwa ditšhikeng tša Imanuele,
Gomme badiradibe ba phonkgetše ka tlase ga
lefula,

Ba lahlegelwa ke patso yohle ya molato wa
bona.

Lehodu le le hwago (le naganne ka ditsela tša
gagwe) gomme le thakgetše go bona

Mothopo wola ka letšatšing la gagwe;
Fao a nke nna, le ge ke le mobe bjalo ka yena,
Ke hlatswe go tloša dibe tšohle tša ka.
Ge e sa le ka tumelo ke bone moela wola
Dintho tša Gago tša go ela di o fago,
Lerato la go lopolla e bile kgwekgwe ya ka,
Gomme e tla ba go fihla ke ehwa.
Ka gona ka ya go hlomphega, pina ye bosebose,
Ke tla opela maatla a Gago a go phološa,
Ge le la go šokiša la go thetherega, leleme la go
kekeretša

Le robetše le homotše ka lebitleng.
84 Kitimelang go Yena, go na le sekgoba sa lena Mothopong. A
re inamišeng dihlogo tša rena. Naganang ka ditsela tša lena.
85 Morena, re ka dira eng? E ba gore re nagana ka ditsela tša
rena bjale le go e lokiša, goba mohlomongwe pele ga moso go tla
ba thari kudu, dipelo tša rena di tla be di phapharega, lehu le tla
be le kopana le rena, gomme re tla ba boka lesogana la lekhalate,
o…re ka se kgone go rapela, eupša ge re sa itekanetše, ge re sa
dutše mo ka pina ya matseno e bapala, Go Na Le Mothopo O
Tladitšwe Ka Madi, a nke re nagane ka ditsela tša rena gomme
re retologele go mabopaki a Gago.
86 Hlahlela maoto a rena tseleng yela ya Bophelo, tsela yela ya
Madi yeo Jesu a e gatilego gohlegohle go tloga holong ya Pilato
ya kahlolo go ya Khalibari. A nke re ikgane, re tšee sefapano sa
Gagwe, gomme reMo latele. Gomme ge re nagana, a nkeMoyawo
Mokgethwa o bolele le dipelo tša rena, gomme a nke re retologe
go tloga go ditsela tša rena tša boikholo go ya go ditsela tša
Morena.
87 Gomme bjale, ka dihlogo di inamišitšwe gomme yo mongwe
le yo mongwe a rapela, ge o nagana ka ditsela tša gago gomme o
sa ikwele gabotse kudu ka yona, a re tleng thwi bjale, a re nong
go ema thwi godimo ka maoto a rena, re re, “Morena, ke nagana
ka ditsela tša ka.” Modimo a go šegofatše, moisa yo moswa. “Ke
nagana ka ditsela tša ka, gomme ke a retologa gonabjale. Oo, ke
amogetše Moya wo Mokgethwa kgale kudu, eupša go bile dilo
tše dintši kudu tšeo ke di dirilego, ke nagana ka ditsela tša ka,
ke a tseba ke dirile phošo, gomme ke retollela maoto a ka go
mabopaki a Gago gonabjale ge ke ema. Ke hlologela thapelo
ya kereke ye go nthapediša bjale. Ke retologela go mabopaki a
Gago, Lentšu la Gago, O Morena, gomme mabopaki a Gago ke a:
‘Yo a tla tlago go Nna, Nka se mo rakele ntle le ka mokgwa ofe.’”
88 Gape e ka gomabopaki: “Ge o uta sebe sa gago, o ka se atlege,
eupša ge o ipolela dibe tša gago, o tla ba le kgaogelo.” Lena ba
le nyakago tebalelo ya tšohle tše le di dirilego, gomme o dira
tshepišo ya gago ya bophelo bjo bo gafetšwego go tloga bošegong
bjo go ya pele go Modimo, emang ka maoto a lena le baisa ba

babedi ba baswa ba ba emego bjale. Phagamiša…Modimo a go
šegofatše. Modimo a le šegofatše gohle go dikologa mogohle, seo
se lokile.
89 Ke eme nnamong, ke nyaka Modimo go ntlhodišiša le go
nteka, ge go ka ba selo e ka ba sefe sa ditšhila ka go nna, se utolle
go nna, ke tla ipolela sona le go se lokiša, ke tla ya go dira e ka
ba eng yeo A nyakago ke e dira. Ka gore ge ke be ke ehwa, seo
e be e tla ba sello sa ka; ge o be o ehwa, seo e be e tla ba sello
sa gago. Kafao gobaneng o sa retologe bjale pele ledimo le etla,
gore mo diiring tša bothata bja gago o ka bolela le Jobo: “Ke a
tseba Molopolodi wa ka o a phela”? A o ka se eme?
90 A go tla ba ba bangwe gape pele re rapela? “Nkgopole,
O Morena.” Modimo a le šegofatše, bahumagadi. Modimo a le
šegofatše bohle. E nong go fela le eme bakeng sa thapelo. Ee,
godimo ka bophagamong kua, seo se lokile. “Tumelo e tla ka go
kwa.”
91 “Bjalo ka ge ke naganne ka ditsela tša ka, ke retolletše maoto
a ka go mabopaki a Gago, O Morena.” Kotsi e ka no ba e robetše
mojako, ke yona. Ge go na le tshetlana e tee ya tsholo, ema ka
maoto a gago bjale bakeng sa thapelo.
92 Ge ba bantši ba eme, bontši ba emelela, Modimo a le
šegofatše, yeo ke tlhokofalo. “Ge ke be ke nagana ka ditsela tša
ka, ge ke be ke nagana ka se ke bilego, Morena, ke—ke retologela
go Wena.” Ga ke dumele go na le yo mongwe wa rena a phelago
tšatši ka tšatši, eupša gore re swanetšego go retologela go Yena
iri ye nngwe le ye nngwe.

Ke a Go hloka, oo, ke a Go hloka;
Iri ye nngwe le ye nngwe ke a Go hloka;
Oo, ntšhegofatše bjale, Mophološi wa ka,
Ke tla go Wena.

93 “Ke a tla, Morena, ke eme, seo ke sohle nka kgonago go se
dira. Ke eme gobane ke kgodišegile gore ke phošo, gomme ke—
ke kgopela kgaogelo ya Gago.”
94 Lebaka leo ke tšwelagopele ke swareletše, gobane batho ba
tšwelapele ba ema. Ke tseba bjang gore motsotso o tee feela
boteletšana o ka ra phapano ya lehu le Bophelo? Mo iring goba
tše pedi go tloga bjale, mošemane tsoko ka go kgahla ga madi,
tlhaselo ya pelo, a tseba gore o ya ntle go kopana le Modimo,
gomme godimo ga mpete wa gagwe, a goelela, ke naganne, “Go
ka reng ge nkabe ke nno ema godimo fale bošegong bjo ka
kerekeng? Ke tshwenyegile kudu bjale ga ke tsebe ke dire eng!”
Ema bjale, mogwera wa ka, etla go Mothopo wo. Modimo o tla
go fa kgaogelo.
95 Bjale, ka dihlogo tša rena di inamišitšwe, a re rapeleng, yo
mongwe le yo mongwe ka tsela ya gago mong, wena yo a emego.

96 Morena, ka tlhomphokgolo, le ka setu, le ka go homola,
re tla ka go kokobela go Wena, re tseba gore ga re selo se
sebotse ka go rena. Ga go go hlapogelwa ka go rena le gatee,
re tšhilafaditšwe ka go felela, ka gore re tswaletšwe sebeng,
ra kgolokelwa bokgopong, ra tla lefaseng le re bolela maaka.
Gomme ka tlhago re badiradibe, gomme re hloka mogau wa
Gago, Morena, le kgaogelo ya Gago, le bokgethwa bja Gago, ka
gore ga re na le selo ka go renabeng, gomme ešita le dikereke tša
rena di ka se kgone goba dithutotumelo tša rena di ka se tsoge tša
re uta, e no ba matlakala a mogo ao a gannwego mo mathomong
gomme kafao a tla ganwa mo bofelong.
97 Eupša re retollela maoto a rena go mabopaki a Gago, go
Lentšu la Gago, gomme re ipolela diphošo tša rena le dibe tša
rena le go kgopela tebalelo ya Gago. E ka ba eng tšhilafalo ya
rena e lego, Morena, a nkeMothopo fale woo lehodu le hlaletšego
go o bona, a nke O hlatswe dibe tša rena tšohle. E fe, Morena.
A nke re tlogele moago wo bošegong bjo bjalo ka masea a a sa
tšogo tswalwa, a maswa le go hlweka. Gomme ge O ka re bitša go
tšwa lefaseng le bošegong bjo, re ikwela gore re tla ba komana go
sepela, gobane maoto a rena a retologetše go mabopaki a Gago.
Re be re lahlegile bjalo ka ge ke be ke le ka dithokgweng,Morena,
le ka fao pelo ya ka e bego e thabile go bona tora yela letšatši
lela! Gomme dipelo tša rena di thakgetše bošegong bjo go bona
tora ya Khalibari, moo re tsebago gore go ne polokego, gomme—
gomme fao ke mo balahlegi ba tsenago gomme ba hwetšwa le go
šupetšwa gae.
98 Šegofatša baratwa ba, banna ba, basadi ba, bašemane, le
basetsana ba ba emego, ba ipolela phošo ya bona. Go ngwadilwe
ka Lentšung, “Yo a tla tlago go Nna, Nka se mo rakele ntle le ka
mokgwa ofe.” Gomme ba be ba nagana ka bona. Gomme bjalo ka
ge Dafida a bile, ba ka no ba molato wa dilo tše dingwe bjalo ka
ge Dafida a bile ka go tšea mogatša wa Uria, eupša O e kwele, o
kwele thapelo ya Dafida, gomme Wena, le ge O mo dirile a bune
bakeng sa se a se bjetšego, eupša o be a sa le mohlanka wa Gago,
O mo lebaletše gobane o retologetše go Wena.
99 Ga se ba ke ba retologa go tloga go Kereke bošegong bjo
bjalo ka Judase, eupša ba tlile sefapanong, ga ba ye go leka go
nwa se, ba—ba ya go se rapelela, ba ya go dira bjalo ka Jakobo,
ba ya go lla go fihla Morongwa wa Modimo a ba šegofatša le
go tloša sebe sohle le dihlong. Gomme ke a dumela O tla e
dira gonabjale, Morena, ka gore O e tshepišitše. Re a e dumela,
Leineng la Morena Jesu.
100 Gomme ge re sa ne dihlogo tša rena di inamišitšwe, ke ya
go le kgopela bao le emego ka maoto a lena, bao le emego, bao le
ikwelago gore le retolletšemaoto a lena goModimo bošegong bjo,
phagamišetšang diatla tša lena godimo go Yena, gomme ge ke…
laetša go Yena, “Morena, ke retolotše maoto a ka.” Modimo a go
šegofatše. Lekgolo le tee la phesente le retolletše maoto a lena

go ya go mabopaki a Modimo. O tla e dira. O tla tloša sebe se
sengwe le se sengwe, a go le khutšo le kgotsofalo, dilo tšeo lefase
le ka se kgonego go di dira.
101 Bjale batheeletši ba ka phagamiša dihlogo tša bona gomme
ba lebelela baisa le basadi ba ba emego hleng le lena. Ke nyaka
lena, ge ba dula fase, go šikinya diatla tša bona, “Modimo a le
šegofatše,” gomme ba amogeleng ka kopanelong ya Jesu Kriste.
Bao ba bego ba eme, ge ba dula fase, a nke Bakriste go dikologa
ba re, “Modimo a go šegofatše, ngwanešu, le kgaetšedi.” Ge go
be go le e ka ba eng ya phošo, gomme o ikwela bjale gore yohle e
ile, Modimo a be le kgaogelo go wena. Amene.
102 Ago na le balwetši e ka ba bafemagareng ga lena? Phagamiša
seatla sa gago. Bjale beanang diatla tša lena go lena seng, bao le
nago bolwetši. Bjalo ka ge ke boletše bošegong bja go feta, ke be
ke le ntle ke rapela, ke—ke nyaka selo se tee se ka bophelong bja
ka: gore ge ke—ge ke rapela ke—ke nyaka go dumela gore ke ya
go ba le se ke se kgopelago.
103 Yomokaone, ngwanešu yomonnyane yo e legowaAssemblies
of God, Louisville, Kentucky, Ngwanešu Rodgers, lena batho
ba Assembly of God, le mmona go puku ya lena—ya lena ya—
ya modiredi wa lena, e ka ba eng le e bitšago, ke yo mokaone,
moisa yo monnyane. O be a le ka boithutelong bja ka e ka ba
matšatši a mararo a go feta, gomme re be re rapela, gomme o
rile, “Ngwanešu Branham, a o nagana re tla ba le tsošeletšo ka
Louisville?”
104 Ke rile, “Ke holofela bjalo.” Gomme o retologile go ntebelela.
Ke rile, “Ngwanešu Rodgers, ke kopane le Modimo letšatši le
lengwe ka leweng lela. Nka se kgone go bolela gore ke nagana
bjalo, gobane ga ke nagane bjalo, eupša go ne selo se tee nka
kgonago go botega ka sona: ke holofela bjalo.” Ke a dira, ke a
holofela re a dira, eupša go re ke a e nagana, ga ke kgone go e
nagana, ke—ke magareng, ke—ke tla rata go e bona, eupša ga ke
tsebe ge eba go tla ba goba aowa.
105 Re nyaka go puruputšamaphelo a rena gomme re bone ge eba
go ne selo e ka ba sefe sa ditšhila ka go rena, gomme ge dipelo
tša rena di sa re sole, gona kgopelang, le ka amogela se le se
kgopelago. Ke ya go kgopela bakeng sa phodišo ya lena, ke nyaka
le kgopele bakeng sa phodišo ya lena, gomme le kgopelele batho
ba ba dutšego kgauswi le lena phodišo. Modimo o tla fodiša
batho.

A re rapeleng bjale.
106 Morena, go no swana le ge O gobaditšwe ka baka la dikarogo
tša rena, ka go mabopaki a Gago go ngwadilwe: “Ka megogoma
ya Gagwe re a fodišwa.” Go na le bao ba babjago nameng
bao ba ka se kgonego go Go direla feela gabotse gobane ba
a babja gomme ba ikwela gampe. Ba tshwenyegile gomme ba
tlile kerekeng, gomme bona ba dutše ka go khonferense ye

ba theeditše badiredi, bahlanka ba Gago, ba bolela, ba ka
masetlapelong le bohlokong. Modimo, efa gore se se tla e ruma
gonabjale, gore dipelo tša bona di tla retologela go bopaki bja
Gago: “Ke nna Morena yo a fodišago malwetši a Lena ohle,”
gomme, “Dilo tšohle di a kgonega go bona ba ba dumelago.”
Gomme go se na go solega ka dipelong tša rena, bjale re dumela
ka go Wena, gore O tla re fodiša le go tloša malwetši ohle a rena
go rena. Re kgopela se, ka Leina la Jesu, gomme go tla ba bjalo.
Amene.
107 Go na le mangwalo mo, Morena, le dikarata tše nnyane le
diphasela tše di emelago balwetši le batlaišwa. Gomme re a
rutwa gore ba tšere go tšwa mmeleng wa Mokgethwa Paulo,
disakatuku goba dithethwana, gomme re a tseba ga se rena
Mokgethwa Paulo, eupša O sa le Modimo. A go be bjalo, Morena,
gore ge disakatuku tše di kgwatha balwetši, a nke lenaba le ba
tlemolle gomme a nke ba fodišwe, ka gore re tla latela mabopaki
a Modimo, mabopaki a Beibele ya Gagwe, gomme re dumela go
Jesu Kriste, Morwa wa Modimo, Yo a re hlwekišitšego go tšwa
go goseloke gohle, le go re fa Moya wo Mokgethwa le phodišo
Kgethwa gonabjale. Leineng la Jesu Kriste. 

